
35

Ma benchè ô præve a Editta ô promettesse

D’êse in perpetuo so benefattô,

Se a poiva fâ in manea che m’arrendesse

A-i casti dexidei do mæ tutô;

Lê ben persuasa, ch’ô l’ëa l’interesse

A molla chi ô moveiva e non l’amô,

A m’avvertiva in vece, ch’a l’ëa çerta

Che lê ô tiava â mæ dêutta e de stâ a l’erta.


36

L’ëa superfluo per mi l’avvertimento:

Con tutta a so manea cauta e enimmatica

De so intenzioîn tristo presentimento

Mi aveivo pe-e so ciance e dä so pratica:

E a so persoña fêua do sentimento

E a so indole a m’êa coscì antipatica,

Che me saîvo serrâ in t’un monestê

Ciuttosto che de vive unia con lê.


37

Mæ poæ d’animo sccetto e liberale

Conforme a lê ô se cùava d’educâme,

E fêua d’un ommo dô mæ naturale

Nint’atro a-ô mondo poiva contentâme:

Mæ barba in sentimenti ô l’ea triviale,

E in quanto â so proposta ô l'ëa un infame.

Perch’ëo çerta e segûa, ch’ô non avesse

Pe motivo l'amô, ma l’interesse.


38

Ma se a quest’ommo tanta ripugnanza,

Quanta n’aveivo, non avesse avûo;

Pù allôa mi me trovavo in circostanza

Tale, che non avieivo mai cedûo

Ne a convenienze, nè a nisciuña instanza...

Pe un atr’ommo ô mæ chêu ô l’ea prevegnûo,

Che in lê ô l’univa quelle qualitæ

Che solo forman l’amabilitæ.

